
Iesu yn Llyfr Datguddiad
Beth welodd Ioan? (2)
(Datguddiad 1:9-18)

Ioan ydw i, eich cyd-Gristion. Fel chi dw innau hefyd yn dioddef, ond am fod Duw yn teyrnasu, dw i’n dal ati fel gwnaeth Iesu ei hun. Roeddwn i wedi cael fy alltudio i Ynys Patmos am gyhoeddi neges Duw a thystiolaethu am Iesu. 10 Roedd hi’n ddydd Sul, ac roeddwn i dan ddylanwad yr Ysbryd Glân. Yn sydyn clywais lais y tu ôl i mi, yn glir fel trwmped. 11 Dyma ddwedodd: “Ysgrifenna beth weli di mewn sgrôl, a'i anfon at y saith eglwys, sef Effesus, Smyrna, Pergamus, Thyatira, Sardis, Philadelffia, a Laodicea.” 
12 Dyma fi'n troi i edrych pwy oedd yn siarad â mi, a dyma beth welais i: saith canhwyllbren aur. 13 Yn eu plith roedd “un oedd yn edrych fel person dynol”. Roedd yn gwisgo mantell hir oedd yn cyrraedd at ei draed a sash aur wedi ei rwymo am ei frest.14 Roedd ganddo lond pen o wallt oedd yn wyn fel gwlân neu eira, ac roedd sbarc yn ei lygaid fel fflamau o dân.15 Roedd ei draed yn gloywi fel efydd mewn ffwrnais, a'i lais fel sŵn rhaeadrau o ddŵr.16 Yn ei law dde roedd yn dal saith seren, ac roedd cleddyf miniog yn dod allan o'i geg. Roedd ei wyneb yn disgleirio’n llachar fel yr haul ganol dydd. 
17 Pan welais e, dyma fi'n llewygu wrth ei draed. Yna cyffyrddodd fi â'i law dde, a dweud wrtho i: “Paid bod ag ofn. Fi ydy'r Cyntaf a'r Olaf, 18 yr Un Byw. Roeddwn i wedi marw, ond edrych! - dw i’n fyw am byth bythoedd! Gen i mae allweddi Marwolaeth a Byd y Meirw. 
Ei draed – “Roedd ei draed yn gloywi fel efydd mewn ffwrnais,...”
Yn yr Hen Destament, yn llyfr Daniel, mae’r Brenin Nebuchadnesar yn cael breuddwyd. Yn ei freuddwyd mae’n gweld delw enfawr gyda phen o aur, brest a breichiau o arian, bol a chluniau o bres, coesau o haearn, a thraed yn gymysgedd o haearn a chlai. Mae’r ddelw’n disgyn am fod ei thraed mor wan.

Mae yna ddywediad cyffredin yn Gymraeg – “Traed o glai oedd ganddo”, i ddisgrifio arweinydd a fethodd oherwydd rhyw wendid penodol. Ond rhaid cofio fod hyn yn wir i raddau amdanon ni i gyd.  Mae’n bwysig peidio â chodi’n hunain na chodi’n gilydd yn uwch na be ydyn ni go iawn.

Ond, nid felly Iesu. Gwelwn o’r darlun yma fod ganddo draed cadarn – traed cadarn i’w gynnal yn ei waith, i sicrhau ei fod yn cyflawni ei bwrpas bendigedig. Bydd ei draed yn ei gynnal e nes mae e’n dod yn ôl i’r byd eto. Does dim llithro, baglu na throi’n ôl yn perthyn iddo ef.
Dyma’r traed fydd yn sathru ei elynion yn llwch – gelynion sydd y tu mewn a’r tu allan i’r eglwysi. Mae ei lygaid wedi gweld, ac yn gweld popeth. Nôl yn amser yr Hen Destament, pan oedd yr Israeliaid (sef pobl Dduw) yn gaeth yn yr Aifft ac yn cael eu cam-drin, roedd E’n gweld eu cyflwr. 
Mae O hefyd yn gwybod lle rydyn ni heddiw.  Mae’n gwybod am ein hamgylchiadau ni a’r cyd-destun rydyn ni’n byw ynddo; mae’n gweld ein sefyllfaoedd ni.
Ei lais – “...a'i lais fel sŵn rhaeadrau o ddŵr.”

Mae llais Duw’n gysur i bawb sy’n credu. 

Dyma’r llais mae Cristnogion wedi ei glywed – y llais wnaeth eu perswadio nhw eu bod nhw’n bell oddi wrth Dduw a’u hannog nhw i gredu. Mae llais Iesu drwy’r Beibl yn galw pobl i nesáu ato,

“Dewch ata i, bawb sy'n cael eich llethu gan feichiau trwm, a rhof i orffwys i chi.”
 (Mathew 11:28)

Mae nhw’n dweud am y Niagara Falls, “ The sound is like thunder, the sight awe-inspiring.”

Dyma ydy’r disgrifiad yn Llyfr Datguddiad o lais Duw, “fel sŵn rhaeadrau o ddŵr.”  Pa mor uchel ydy llais Duw i ti heddiw? Pa lais yw’r un mwyaf eglur? Mae yna gymaint o leisiau yn dod aton ni o wahanol gyfeiriadau fel ei bod hi’n hawdd drysu; ond un llais sy’n bwysig.
Ydy llais Duw’n glir i ni?

Dydy’r byd di-gred ddim yn clywed y llais; mae nhw’n fyddar iddo nes bod yr Ysbryd Glân yn dod fel ‘hearing aid’ i’w helpu i glywed. Dylai gwrando ar lais Duw fod yn flaenoriaeth yn ein bywyd bob dydd.
Mae ganddo’r awdurdod i ddysgu be sy’n wir, “...ac roedd cleddyf miniog yn dod allan o'i geg...” a’r  nerth i  ryfela yn erbyn unrhyw beth sy’n ffals - athrawon celwyddog a gau broffwydi. Dyma’r cleddyf hefyd sy’n dod i daro ac i ladd y rhai sydd ddim yn credu. 
Cafodd y gweddill ohonyn nhw eu lladd gan y cleddyf oedd yn dod allan o geg yr un oedd yn marchogaeth ar gefn y ceffyl. (Datguddiad 19:21)
Ei Wyneb - Roedd ei wyneb yn disgleirio’n llachar fel yr haul ganol dydd. 
Dydyn ni ddim i fod i edrych yn syth ar yr haul am ei fod mor ddisglair. Mae disgleirdeb yr haul yn gallu gwneud drwg i’n llygaid.  Dyna ogoniant! Ond dydy gogoniant yr haul yn ddim i’w gymharu â gogoniant  Iesu. Iesu greodd yr Haul! 
Mae disgleirdeb a gogoniant Iesu yn gwneud i Ioan ddisgyn ar lawr.

Ai’r un Arglwydd,  yr un Iesu yw hwn? Ydyn ni’n gallu cysoni’r Iesu yma hefo’r baban yn y preseb, neu’r llanc deuddeg oed yn y deml, neu’r dyn a fwydodd bum mil o bobl?

Ie, yr un Iesu ydy o. Os darllenwn ymlaen fe welwn ei fod yn cyffwrdd â Ioan i’w gysuro, “Yna cyffyrddodd fi â'i law dde,...”, ac yn dweud, “Paid bod ag ofn.  Ac mae Iesu yn dweud yr un math o beth gymaint o weithiau: 

”Paid bod ofn; dalia i gredu," oedd neges cysurlon Iesu wrth  Jairus (Marc 5:36) pan roedd pawb arall yn dweud bod ei ferch wedi marw.

"Felly peidiwch â’u hofni nhw” ; “Peidiwch bod ofn pobl” a “Felly peidiwch bod ofn dim byd;...” oedd neges  Iesu i’w ddeuddeg disgybl cyn eu hanfon allan i‘w gynrychioli mewn gwahanol bentrefi yn Israel. (Mathew 10)
“Peidiwch bod ofn," oedd ei neges pan gerddodd ar y dŵr tuag at y disgyblion yng nghanol storm ar y môr. (Mathew 14:27)
Yr un Iesu ydy o, ond yn llyfr Datguddiad cawn gipolwg ohono wedi ei ogoneddu yn y nefoedd.

“Fi ydy'r Cyntaf a'r Olaf, 18 yr Un Byw. Roeddwn i wedi marw, ond edrych! - dw i’n fyw am byth bythoedd! Gen i mae allweddi Marwolaeth a Byd y Meirw.
Wrth ddarllen fe welwn ni fod Iesu’n cyfeirio’n ôl at Galfaria, at y Groes. Roedd o wedi rhoi ei hun dros ei bobl. Unwaith eto dyn ni’n gallu gweld mai yr un Iesu sydd yma. 

